
NAN GRAN FWA ETA NEW YORK LA, GOUVÈNÈ HOCHUL ANONSE ETA 
DEPASSE OBJEKTIF 2023 POU JWENN MANJE LOKAL NAN MEN KILTIVATÈ 

NEW YORK YO  
  

Gouvènè Hochul te siyen Dekrè Egzekitif 32 nan Gran Fwa Eta New York 2023 pou 
ogmante apwovizyònman manje Eta a nan men kiltivatè ak pwodiktè lokal yo  

  
Yon ane apre, Eta a depase objektif 2023 pou jwenn omwen 5 pousan nan manje 
ki soti nan men kiltivatè ak pwodiktè Eta New York yo ki rive prèske 15 pousan  

  
Depans pou manje Eta New York ogmante soti nan 14.9 milyon dola yo rapòte an 

2022 pou rive apeprè 78 milyon dola an 2023  
  

Ajans Eta yo pral ogmante pousantaj manje ki soti nan men kiltivatè ak pwodiktè 
New York yo a 30 pousan disi 2027  

  
  

Yon ane apre li te siyen Dekrè Egzekitif 32 a pou ogmante apwovizyònman manje lokal 
nan men kiltivatè ak pwodiktè yo, Gouvènè Kathy Hochul te anonse jodi a nan Gran 
Fwa Eta New York 2024 ke ajans ak otorite Eta New York yo te depase objektif premye 
ane eta a nan senk pousan rive nan prèske 15 pousan. Gouvènè Hochul te siyen Dekrè 
Egzekitif la nan Jou Ouvèti Gran Fwa Eta New York 2023 a, ki te mande ajans Eta yo 
ogmante pousantaj manje ki soti nan men kiltivatè ak pwodiktè New York yo a 30 
pousan acha total yo nan senk ane. Dekrè Egzekitif la se yon pati nan angajman 
Gouvènè a pou ogmante rezistans ak kapasite sistèm alimantè New York la epi pou 
ranfòse endistri agrikòl la lè li kreye plis demann pou pwodwi agrikòl New York yo.  
  
"Nou gen anpil chans pou nou gen aksè ak kèk nan pi bon manje nan mond lan, ki 
grandi ak pwodwi isit la nan pwòp lakou nou an", Gouvènè Hochul te deklare. "Agrikilti 
se kolòn vètebral eta nou an, se poutèt sa nou te fè yon pwomès sa gen yon ane pou 
ogmante kantite manje ajans eta yo dwe achte nan men kiltivatè ak pwodiktè lokal yo. 
Nan yon sèl ane sèlman, nou deja avanse sou pwogramasyon an pou n kontinye 
envesti nan kiltivatè ak pwodiktè New York yo, epi nou pa kanpe la. Nou pral kontinye 
pran mezi pou sipòte kiltivatè nou yo ak avni endistri agrikòl nou an pou plizyè deseni k 
ap vini yo."  

Dekrè Egzekitif la mande Biwo Sèvis Jeneral (Office of General Services, OGS) pou 
asire ke kontra manje santralize li yo mete aksan sou pwodiktè New York yo. Li mande 
pou ajans yo rapòte acha manje, enkli sa yo achte atravè founisè sèvis ki gen kontra, 
bay OGS pou asire ke objektif 30 pousan yo reyalize. Objektif 30 pousan an ka atenn 
pwogresivman, avèk ajans yo ki prevwa achte senk pousan nan pwodwi alimantè pa yo 
nan New York nan fen 2023; 15 pousan nan fen 2024; 20 pousan nan fen 2025; 25 
pousan nan fen 2026; ak 30 pousan nan fen 2027, sa ki ogmante siyifikativman kantite 
lajan eta a depanse pou achte ak pwodui manje nan New York.  
  
Yo te mande ajans ak otorite yo pou yo jwenn omwen senk pousan nan acha manje 
oswa pwodwi manje yo nan men kiltivatè ak pwodiktè Eta New York yo nan fen ane sivil 
2023 a. Nan premye ane a sèlman, ajans ak otorite eta yo te deja depase objektif sa a, 
yo te rive nan yon total prèske 15 pousan nan manje ki te achte nan Eta New York. 
Ajans ak otorite Eta yo te achte anviwon 78 milyon dola nan pwodwi manje New York 
yo an 2023. Sa a se yon ogmantasyon monimantal nan depans ki soti nan 14.9 milyon 
dola anvan yo te achte an 2022. OGS pral bay yon rapò konplè sou EO32 kòm yon pati 
nan Rapò Mezi Manje anyèl li nan fen ane a.  
  
Anplis de sa a, sou direksyon Dekrè Egzekitif la, Depatman Agrikilti ak Mache 
(Department of Agriculture and Markets, AGM) yo ak OGS te rasanble yon Gwoup 
Travay pou Akizisyon, ki gen ladann reprezantan Depatman Koreksyon ak Sipèvizyon 
Kominotè (Department of Corrections and Community Supervision), Biwo Sèvis ak Sipò 
pou Adiksyon (Office of Addiction Services and Supports, OASAS), Biwo Sante Mantal 
(Office of Mental Health, OMH), Biwo pou Moun Ki Gen Andikap Devlòpmantal (Office 
for People with Developmental Disabilities, OPWDD), Depatman Sante (Department of 
Health, DOH), Biwo Vyeyès (Office of the Aging), ansanm ak lòt ajans eta yo ki achte 
manje. Gwoup la, an kolaborasyon ak Konsèy Akizisyon Eta New York la, ap travay pou 
idantifye opòtinite pou ogmante acha pwodwi manje Eta New York yo, rekòmande 
konsèy pou ede ajans eta yo ogmante kantite pwodwi alimantè Eta New York yo achte, 
epi rekòmande egzijans pou kolekte done ak rapò pou reyalize objektif Dekrè Egzekitif 
la. Nan kad patenarya sa a, AGM ak OGS te fèk lanse nouvo paj wèb, ki diponib tou 
sou sitwèb Gouvènè a, pou pi byen konekte achtè enstitisyonèl ak fèmye, pwodiktè, ak 
transfòmatè New York yo.  
  
Dekrè Egzekitif la ankouraje tou gouvènman konte ak minisipal yo, ansanm ak distri 
lekòl lokal yo ki pa deja patisipe nan inisyativ 30 pousan lekòl Eta a, pou rejwenn yo nan 
atenn objektif sa a.  
  
Komisè Agrikilti Eta New York la, Richard Ball, te deklare, "Ak kèk nan pi bon 
kiltivatè nan mond lan k ap grandi ak pwodui manje ak pwodwi bon gou ak bon jan 
kalite, nou konnen fèmye New York yo ta dwe toujou premye ak pi bon kliyan nou yo. 
Ane pase a, Gouvènè a te fikse yon objektif enteresan pou ogmante acha enstitisyonèl 
ak ajans manje Eta New York a 30 pousan nan fen 2027. Nou te deja fè gwo pwogrè 
nan nouvo inisyativ sa a, ki pral sèlman kontinye ranfòse fèmye nou yo epi asire chèn 
apwovizyonman manje lokal la soti nan kiltivatè rive nan konsomatè nan ane k ap vini 
yo."  

Komisè Biwo Sèvis Jeneral Eta New York la, Jeanette Moy, te deklare, "OGS fyè 
pou l rejwenn Gouvènè Hochul ak patnè nou yo nan Depatman Agrikilti ak Mache a nan 
selebre efò siksè nou yo pou sipòte fèmye lokal yo nan ogmante kantite manje Eta a 
achte nan men pwodiktè New York yo. Depase objektif premye ane yo etabli nan Dekrè 
Egzekitif 32 a montre kijan Eta a kapab fè yon enpak pozitif lè li ranfòse demann pou 
pwodwi agrikòl ki an sante ak fre nan New York."  
  
David Fisher, ki se Prezidan Biwo Agrikòl New York (New York Farm Bureau, 
NYFB), te deklare, "New York se yon pwisans agrikòl. Lefèt ke acha manje lokal deja 
depase objektif Gouvènè Hochul la, se yon etap enteresan pou fèmye yo gwo kou piti 
atravè eta a. Nou remèsye Gouvènè Hochul paske li rekonèt pwomès fèm New York yo 
ak enpak yo genyen sou ekonomi ak kominote lokal yo."  
  
Envestisman sa yo fè pati angajman Gouvènè a pou ogmante demann pou pwodwi 
agrikòl New York yo, ranfòse chèn apwovizyònman manje New York la, epi asire tout 
Nouyòkè yo ka pwodwi ak jwenn aksè ak manje lokal ki fre yo. Li bati sou efò Eta New 
York ap fè pou sipòte fèmye ak pwodiktè New York yo epi konekte yo ak nouvo mache 
atravè pwogram k ap dirije pa Depatman Agrikilti ak Mache yo, tankou Farm-to-School, 
Inisyativ 30 Pousan Eta New York la, Nourish New York, ak New York State Grown & 
Certified (Kiltive & Sètifye nan Eta New York). Anplis de sa, finansman yo ofri atravè 
inisyativ tankou Pwogram Enfrastrikti Sistèm Alimantè Rezistan ak Sant Biznis Alimantè 
Rejyonal Nòdès la (Northeast Regional Food Business Center) ede sipòte asistans 
teknik ak enfrastrikti ki nesesè pou atenn objektif akizisyon manje eta a. Pou ogmante 
plis pouvwa acha enstitisyonèl pwodwi New York yo, Gouvènè Hochul te ogmante tou 
limit diskresyonè pou achte manje pou lekòl yo a 150,000 dola nan Bidjè Ane Fiskal 
2024 la, yon ogmantasyon siyifikatif pa rapò ak limit anvan an.  

